
832 hitz

«Baserria gainbeheran eta nekazaritza krisiak jota, guk, behinik behin, oraingoz asmatu dugu» 
Antton Olaizola Nekazaria 

Sagarrondoak ditu Antton Olaizolak. Sagardotarako baino, jateko produzitzen ditu, prezio hobea dutelako eta kontsumitzailea gertuago duelako. 

Edorta agirre - Donostia 

Bestelako baserritarraren prototipoa: lanaldi osoan dihardu nekazari, fabrikan aritu gabe, teknikak ikasteko eta informazioaz janzteko tarteak hartu eta bidaiak egiten ditu, Antton ezagutzen ez duenari ere eskolatua dela salatzen dio bere hiztegi ezin zehatzagoa, lanean gozatu egiten du, mundu zabaletik zer datorkigun erne, irekia, negarra eta lastima ematea ez ditu gustuko, dogma guztiak auzitan jartzeko prest, ideologia finko eta ideiak garbi ditu... 

Hori bai, baserritarrak bere-berea duen sufritzeko gaitasuna erakusteko moduko kirol topikoa aukeratu zuen, txirrindularitza, baina bizkarreko minak jarraitzea galarazi zion, gazte askorik. Egun bizikleta gainean ibiltzea gustukoa du, telebistan giro italiarra ikustea baino gehiago. Helmugarako bi kilometro falta direla, tabernatik irten eta kanpoan eseri gara, lasaitasuna hobetsita. 

Etorkizuneko baserritarraren aurrean gara, dudarik gabe. Jende mota honi esker irten ahal izango da gure baserria XVI. Mendeaz geroztiko geldialditik. Orduan -segurantziarik ez, izurrite eta gaitzak, bestelako ekonomia, etc.- etxe bakoitzak unitate autonomoa osatzea beste biderik ez zuenez, norberak egin behar izaten zuen etxea, janzkera, lanabesak, jana... dena. Egun, jarduera eskasekoa dugu baserria: nagusia morroi dabil etxean eta peoi fabrikan. Ez da giro, biei behar bezala heldu ezinik, erdibidean geratu da, espezializatu gabe, ez batean, ez bestean. Hona gainbeheraren arrazoietako bat. 

Nola ez zinen abiatu, bada, nekazaritza ekologikoaren tren-karriletik? 

Duela hamazazpi urte hasi nintzen nekazari lanean, fruta alorrean. Sagar jatekoari heldu -errezil, erregina, elstar eta papandoja, batik bat- eta kiwia hondar-jarduera gisakoa dut, lanbidez. Apustu polita zen orduan nekazaritza ekologikoa aukeratzea baina gu bezalako autonomo txiki batentzat ez da posible hortik segitzea. 

Ideologiak ez al du agintzen hortik abiatzea? 

Bizibidea tartean dela, ideologia kontu bat da eta ogia bestea. Frutagintza bide sendoa da: arbolak 20 urteko ogia emango dizu, okerreko askorik egiten ez baduzu. Zientzialari frantsesak zioenez, «gehienez ere, 35 aldiz sar dezakezu hanka hemen». 

Nekazaritza ekologikoan produktu bikaina egin behar duzu, azken kostea %20 handiagoa izango delako, gutxienez. Hor, mila etsairen kontrako borrokan fin-fin ibili behar da: ia intsektizidarik ezin da erabili, ongarriak erabat naturalak behar dira, etc. Laborantza tradizionalera jo nuen eta, gutxi-asko, gure aurrekoak bezala gabiltza lanean, teknologiak eskaintzen dizkigun makineria eta produktu zentzuzkoak baliatuz, noski. 

Produktore asko al zabiltzate merkatu horretan? 

Hamahiru bazkidek sortu genuen ekoizpen s.l. Baina, arrazoi sendoak tarteko (eskaintzarik, astirik, gogorik, kemenik, adin egokirik... ez), hiru lagun gara. Gauzak, aitortu behar, hobetu egin dira urte hauetan: hasieran merkatuko garestiena zen gure produkzioa baina orain, euroa sartzearen erruz edo horri esker, merkeen bilakatu gara: bi eurotan duzu bertoko sagar zoragarria. Txikiaren arintasunez mugitzen gara handiaren abantailak aplikatuz baina haren lursailean sartu gabe, noski. 

Sagardotarako sagarrak ez al zintuen tentatu? 

Euskal herrian bizi izanik, nola ez? Baina bi baldintza latzek jateko sagarra aukerarazi zidaten: prezio hobea (aurten, euro bat jateko sagarra eta 24 zentimo sagardotakoa) eta bezeroaren iritzia, zaletasunak... ezagutzea. Esker onekoa da bezeroa gertuko sentitzea eta berak ere hurbileko jeneroa eskuratzea eskertzen du: interaktibitatearen zirkulua itxi egiten da horrela. 

Balio erantsia duen produkturik egiten duzu? 

Merkaturatzeko itxura bikaina ez daukaten aleekin Sagarki markako gozoki eta zukuak egiten ditugu. Globalizazioak harrapatu gaituen honetan, alderdi hori ere bertoko produktuekin ase beharra dago, noski: tristea da herriko dendan Australiako sagar zukuak lehiakide ikustea, esate baterako. 

Zer nahi, zer eskatzen du bezeroak? 

Guk Donostiako azoka eta denda koxkor batzuetara bideratzen dugu produkzio osoa eta bertako bezeroa, sagar kulturan oraindik trebakuntza handirik ez badu ere, zorrotza da eskakizunean, badaki bereizten zer den eta zer ez den ona: azalaren loditasuna ez du aintzat jotzen baina, aukeran, ale gorria, garratza eta trinkoa nahi du, bi euro gustura ordainduko baditu. Horixe eman behar diot nik, horiexek direlako «espero dituen nolakotasunak», baita ezaugarri batzuk gehituta ere: itxura polita, zapore ezin hobea, usain ederra (usaimenak atzemango baititu sagarraren bertuteak), freskotasuna, etc. 

Fruta, izaki biziduna den aldetik, arbolatik batu eta jan artean ez al du zerbait galtzen? 

Dudarik gabe. Kontua da banakuntza ahalik eta laburren egitea. Gaur arbolatik bildu eta bihar bertan, galerarik nozitu gabe, jan ahal izatea: hori produktore txikiak bakarrik eskain dezake. «trazabilitate» horri (produktua non sortu den, nolako bilakaera izan duen, gureganaino iritsi arte) erraz segi diezaioke dendan sagarra erosi duen etxekoandreak berak: añorgako unanue baserrian egin, bitartekari bakarra eta denda, 12 ordutan: horra egiazkotasunaren label onena. 

Fruta usain eta zapore onez hornitzea ingeniari genetistaren kontuak dira, ezta? 

Ez pentsa. Badira barra-kodeez bakarrik identifikatzen diren fruta masifikatu batzuk baina gurean, arbolan ematen dituen azken lauzpabost egunetan ikaragarri hobetzen da sagarra, hortxe bikaintzen zaizkio ezaugarri organoleptiko horiek. Egin aproba: bildu sagar bat gaur, gorde, eta hemendik astebetera beste bat. Dastatu biak eta... aldea! 

Kontraesan eta sesio-temarako definizioa: zer da kalitatea? 

Nik bi kalitate bereizten ditut, ezinbestean: kalitate gustatiboa (kontsumitzaileari dagokiona), aipatu berri ditugun ezaugarri horiek (usaina, zaporea...) eta kalitate industriala (ekoizleari doakiona), zomorroaren edo kazkaba- rraren erasoari aurre egitea, garraioan ez hondatzea, etc. Esate baterako, kazkabarrak hondatzen ez duen barietate bat egin bagenuen, iaz sagarrik salduko nukeen. Txingorra bota eta alerik gabe geratu ginen. Aseguruak erdia estali zuen baina... aurrera! 

